
‘రెండు క‌ళ్ల సిద్ధాంతం’ ఇక్క‌డ వ‌ర్క‌వుట్ అవుతుంది

యువ‌త అనే పునాది పైనే ఒక దేశ భ‌విష్య‌త్తు నిర్మాణం ఆధార‌ప‌డి ఉంటుంది. 
పునాది నిర్మాణం దృఢంగా ఉండాలంటే నాణ్య‌మైన సిమెంట్, ఇసుక ఎంత 
అవ‌స‌ర‌మో, దేశపు నిర్మాణానికి విజ్ఞాన‌వంతులైన యువ‌త కూడా అంతే ముఖ్యం. 
ఇందులో ఏ మాత్రం తేడా వ‌చ్చినా దేశపు పునాదులు క‌దిలిపోతాయి. ఈ బ‌ల‌మైన 
పునాదులను నిర్మించే బృహ‌త్త‌ర బాధ్యతలో ఉపాధ్యాయుడిదే కీల‌కపాత్ర‌. ఒక నిర్మాణ 
రంగ నిపుణుడిలా దేన్ని ఎంత‌ మోతాదులో వాడాలో అంతే వాడుతూ, అత్యంత శ్ర‌ద్ధ‌తో 
త‌న ప‌ని చేసిన‌ప్పుడే బ‌ల‌మైన పునాదులు త‌యార‌వుతాయి. అభివృద్ధి సాధించిన 
ఏ దేశాన్ని చూసినా మ‌న‌కు ఇదే విష‌యం స్ప‌ష్ట‌మ‌వుతుంది. ఒక మంచి విద్యార్థి 
త‌యారు కావ‌డంలో ఉపాధ్యాయునిలోని మాన‌వ‌తాకోణం ప్ర‌ధానపాత్ర పోషిస్తుంది. 
విద్యార్థుల‌ను టీచ‌ర్ చూసే దృక్కోణంలో మార్పు వ‌చ్చిన‌ప్పుడు అద్భుత‌మైన‌ ఫ‌లితాలు 
వ‌స్తాయి. 

విభిన్నప్ర‌వాహాల సంగ‌మం త‌ర‌గ‌తి గ‌ది
వ‌ర్షాకాలంలో వ‌ర‌ద వ‌చ్చిన‌ప్పుడు న‌దిలోకి ర‌క‌ర‌కాల ప్ర‌వాహాలు వ‌చ్చి 

క‌లుస్తుంటాయి. వాటి వాటి మార్గాల‌ను అనుస‌రించి అందులో కొన్ని ప్ర‌వాహాలు 
మురికిగానూ, కొన్ని అత్యంత స్వ‌చ్ఛంగానూ ఉంటాయి. అయితే ఎటువంటి ప్ర‌వాహం 
వ‌చ్చినా న‌దీమ‌త‌ల్లి అక్కున చేర్చుకుంటుంది. మురికినీళ్ల‌ని అసహ్యించుకోకుండా, 
మంచినీళ్ల‌ని నెత్తిన పెట్టుకోకుండా అన్నింటిని ఒకేలా చూస్తూ, త‌న‌లో 
క‌లిపేసుకుంటుంది. త‌ర‌గ‌తి గ‌దిలో కూడా విభిన్ననేప‌థ్యాలున్న విద్యార్థులు ఉంటారు. 
అందులో ధ‌న‌వంతులు, పేద‌వారు, తెలివైన‌వారు, తెలివిత‌క్కువ‌వారు ఇలా ర‌క‌ర‌కాల 
స్థాయి క‌లిగిన విద్యార్థులు ఉంటారు. వీరంద‌ర్నీ ఎటువంటి భేదభావం లేకుండా 




